Franco Piga

Acua si che fuet

Imbichende s’estrema caminera,
oramai an finidu e sun partinde,
sos chi oe, che mai sun sufrinde,
puite non an tempus ne ispera,
ultimos testimonzos de un’era
chi los at bidos bios e currinde.

E l'an bidu su tempus avantzende,
porrinde su chi tando fit cuntzessu,
cando, sempr’isetende su progressu
fatu "e crabas, belveghes o, tzapende,
an cantadu, messende e suerende

in sas mindas ch’aian in possessu.

Como isetan chi passet s"ultim’ora
inghiriados de fritu e ammentos,
mirende cuss’aera, ch’a momentos
pintat frommas chi lughidas, ancora
lis mustran sa bellesa incantadora
de sa vida e, noales argumentos.

Ma sighit custu tempus, coizende

su e tando, faghindesi su logu

a giogadores de su matessi giogu,
chi fortes curren, ma, ismentighende
chi non tardat, ca gia est arrivende,
su chi si giughet risu e disaogu.

E in s’andare paret chi non contet
cantu si segat bochit o distruet,

non contat s'in s'ismentigu che ruet
ogni regula e, pagu si cunfrontet,
antzis, paret chi finat e tramontet
su passadu, chi acua si che fuet.

maju 2006



A Giuanninu Chessa
poeta in Torpe

Giuanne, m’ana nadu de su dannu
ch’essende afatzendadu t'est sutzessu,
taghinde pro dovere e interessu

intro ‘e domo ses rutu mannu-mannu.

A cantu paret, si non b’at ingannu,
duas costas ti faghen sonu fessu,

ma chentza cherrer fagher su protzessu
nara puit’as su coro in afannu.

Si caminende faghes pagu tretu
o si nende t'istracat su faeddu,
frimmu, cagliadi e bistadi chietu.

Ma non creo ti fetat tropu pesu
ponner in motu coro cun chelveddu
pro iscrier su ch’in vida as apresu.

su 22 de abrile 2008



Allegradi Poete.

Allegradi o Poete, de su donu

chi s’estru naturale t'at cuntzessu,
a tie solu at dadu su possessu,

de s’arte chi cumponet s’arrejonu,
cun paraulas nadas a cunsonu,

a mustrare e su coro su reflessu,

cun s’intimu, profundu sentimentu,
chi cantat de amore vida e morte,
de cantu su destinu dat in sorte,

de ammentos disizos e alentu,
isperantzia e ogni sanu intentu,

su chi s’'omine pesat mannu e forte.

Paraulas in mente seberadas,

a ognuna agatendeli su essu,

posta a primu e proende su revessu,
pro esser in su versii assentadas,

e chi sian che dicios ammentadas,
in custa limba ch’amus in possessu.

Cuntentadi Poete, sardu amigu,

de su tragiu chi tenes naturale,
puite che sa carre non mortale,
cand’in su versu lassat signu antigu,
a t‘ammentare da ue est bennidu,

e ch’in eternu vivet immortale.

Como proa Poete a numenare,

sos mannos ch’as giamadu e t'an rispostu,
cussos ch’in su Parnasu ch’an ripostu,

su pannu e cant’an potidu alanzare,

in sas galas cun sabiu gherrare,

cun sos versos chi paris an cumpostu.

nadale 2006



A Luisi Ladu
(Noe Retrogadu)

Luisi cant’onore chi ti faghet

su Situ chi piaghet chentza crisi,
pro chi sardos atuet e disvaghet
cant’onore chi ti faghet Luisi,

su situ chi chentza crisi piaghet
pro chi sardos disvaghet e attet,
e chie, da-e custos versos suet,
dende a totu valore cun importu.

E pro tantos est puru de cunfortu
e recreu seguru a totucantos,
e puru de cunfortu est pro tantos
e a totucantos recreu seguru,
e de cunfortu pro tantos est puru
custu logu “e abboju e bonumore.

Luisi cant’onore chi ti faghet
a totu dende importu cun valore.

Cuntentu, chi lu fetas s”enidore
mandende de poetas cust’ammentu,
chi s”enidore lu fetas cuntentu
cust’ammentu mandende de poetas,
chi s”enidore cuntentu lu fetas

gai chi nudda imbaret in s’ignotu.

Luisi cant’onore chi ti faghet
importu cun valore dende a totu.

Benes de giudu contes a fiotu

e su tempus afrontes in saludu,
contes a fiotu benes de giudu

e in saludu su tempus afrontes,

a fiotu de giudu benes contes

pro chie cheres bene e ses preghende.

Luisi cant’onore chi ti faghet
importu cun valore a totu dende.

Unu carignu raru so mandende

ca ses caru de tant’istima dignu,
raru ti so mandende unu carignu
de tant’istima dignu ca ses caru,
Unu carignu so mandende raru
cun isperas de lughe e de cunfortu.

Luisi cant’onore chi ti faghet
dende a totu valore cun importu.



Amore e afetu
(Trintases)

non b’at abba chi potat istudare
su fogu de s’amore ch’est atzesu
si sun fiamas de sintzeru afetu.

Est beru su chi naro chentza apretu
ca amore e afetu non separo,

chentza apretu est beru su chi naro,
cant’ammito cunfirmo e, so abberu.

non b’at abba chi potat istudare
su fogu de s’amore ch’est atzesu
si sun fiamas de afetu sintzeru.

Su giudisciu non mi dias severu
si atera idea tenes o tenias,
severu su giudisciu non mi dias
ca tue puru das afettu e amas.

non b’at abba chi potat istudare
su fogu de s’amore ch’est atzesu
si de afetu sintzeru sun fiamas.

Sun bene trobojadas cussas tramas
sas chi prenden amados e amadas,
cussas tramas sun bene trobojadas
e mannos e minores I’an apresu.

si sun fiamas de sintzeru afetu
non b’at abba chi potat istudare
su fogu de s’amore ch’est atzesu.

Sentimentos divisos mesu-mesu
tra realtade disizos e bisos,

mesu-mesu sentimentos divisos
intritzados cun fide e bonumore.

si sun fiamas de sintzeru afetu
non b’at abba chi potat istudare
su fogu ch’est atzesu de s’amore.

E post’in mesu afetu cun ardore,
ver’istima e totale su rispetu,

e in mesu cun ardore post’afetu
bene cundidu cun risu e cun giogu.

si sun fiamas de sintzeru afetu
non b’at abba chi potat istudare
su ch’est de s’amore atzesu fogu.

Sun sentimentos chentza edade o logu
chi creschen cun promissas e ammentos,
chentza edade o logu sun sentimentos



chi naschen totu umpare in s’amare.

su fogu de s’amore ch’est atzesu
si sun fiamas de sintzeru afetu
non b’at abba chi potat istudare.

Mai potan in sa vida mancare
niunu mai fetat s’atrivida,

mancare mai potan in sa vida
puru cando si penat e si lotat.

su fogu de s’amore ch’est atzesu
si sun fiamas de sintzeru afetu
istudare non b’at abba chi potat.

Chie est tzegu "e amore no annotat
ca idet mezus lughe e colore,

non annotat chie est tzegu ‘e amore
e sempre cun su coro tibbitabba.

su fogu de s’amore ch’est atzesu
si sun fiamas de sintzeru afetu
chi potat istudare non b’at abba.

Frealzu 2007



Ancora Isperas

Ancora isetas e ancora isperas

chi torret e s’abelzat cussa gianna,
muda pregas, tremindedi che canna
cand’intendes sos passos arrivende.
Ma, chentza dolu sighin, caminende,
pro si peldere in ateras carrelas.

Chentza forza ti ruet in fiancos

sa manu ch’as pesadu pro aberrere,
e poi curres, cando chentza cherrere
intendes o arrivin arrejonos

cussos chi trazat su ‘entu, cun sonos
de tristos puzones alibiancos.

A bortas pasas sola in sa cadrea,
cun sas manos in coa e, ninnende

e sa conca chi paret siat nende:
nono...nono! Proende a che catzare
dolore chi non podes bajulare,

e ti turmentat sa pessone intrea.

O giras chentza pasu ne consolu,
in fritos aposentos chentza lughe,
e tocas e carignas cussa rughe,
che Mama sua cando I'at piantu
e lu teniat, che tue, a bantu

cun orgogliosu amore e, oriolu.

Como cumprendes chi I’as bidu mortu
cando ti I’an batidu e postu in bratzos,
che murutulu fritu de istratzos

chi a cheja alas giutu, tramunadu;

e como, como chi I’as interradu,

a Deu pregas, chi torret resortu.

Cun tegus prego, e chelzo pianghere,
ca nuddateru poto ne disponzo,

ma s’in sas manos Suas totu ponzo,
tand’ispero, chi nessi sas criaduras,
lasset fora da-e dolos e tristuras

e da ogni male las potat franghere.

bennalzu 2007



A Pinuccio Giudice Marras

Che semus totu, semus totu inoghe

a porrire s’istima e cuss’afetu

ch’a su poeta deghet, su rispetu
ch’est balanzadu e, mai at a mancare;
e sempre chi ti potan carignare

de poetas amigos, versos e boghe.

Gia non fit paga Pinuccio sa fama
ch’in custas terras as sempre retzidu;
ue, che pagas boltas si nd’at bidu,

as tocadu sas pius altas chimas,
iscanzende su coro a caldas rimas
ch’an de s’amore tratesu sa fiama.

Tue, chi cun “Lampizos d’Assulenu”,
tramas de pessos as chelfidu tessere,
proende, cun su gustu e bi resessere
a giogare cun su pensare umanu,
non lu frimmes su coro ne sa manu
chi sigan in sa vida a dare alenu.

E cun “Lughes de Coro” fata in versos
pro meda ancora, imbara e faghe lughe,
ma, lebia si fetat custa rughe

chi pro dissignu "e Deu as in palas,

e chi ti sian bonas e, non malas,

sas fortunas de sos tres universos:

vida, familia e... sa poesia

a medas annos ti conten presente,

e sanu in sa carena e in sa mente

los cumpras sos amigos e cumpanzos,
e cun zente connota e cun istranzos
sempre sigas in paghe e degoria.

Su 25 de abrile 2010



Apo amadu

Sun dies de progressu e de apentos,
ma paret no impoltet su decoro,
tempos chi ponen pedras intro e coro,
cun viscios e disizos, cun intentos

chi pagu logu lassan, pro ammentos
de fieresa, onestade o bonugoro.

L'an bene signaladu su caminu,

cun giagas chi no aberin a s'imbesse,
pro chi solu s’avantzede e impresse,
apetighende tzegos su terrinu,

ue semidas marcan su destinu,

de chie curret pro solu interesse.

Ma a tie, chi de pagu ti cuntentas,

ti bastat su lugore ‘e su manzanu,

o unu fiore naschidu in beranu,

o de su tempus sas graes imprentas,
ca cun issas, serenu oe t'ammentas,
cando a sa vida porrias sa manu.

Ti bastat unu sorrisu "e pitzinnu,

o sas fozas chi falan chentza pesu,

e su entu chi las trazat atesu,

unu carignu e muzere, unu tzinnu
amigu, o unu sonu, unu tintinnu,

sa paghe ch’intro “e coro t'as muntesu.

Cun sa bertula boida as a andare,

in su mamentu chi t'ides giamadu,
nudda as peldidu ca nudda as lassadu,
€ cun su coro in manu as a mustrare,
sas richesas ch’as potitu incunzare.
Tando as a narrer: deo apo amadu...

cabidanni 2006



Apo Imparadu

Cando de me matessi chelzo ischire,
penso, e pensende las poto contare
chentu, milli dies lassadas andare;
las apo “idas lestras disparire

fatu ‘e fainas, cherinde achipire

in cosas chi podian isetare,

e como chi oramai sun andadas

no isco si sun peldidas o furadas.

Ma si bene b’atuo, mi cuntento,

ca "ido chi paritzu m’est restadu,

e in su faghe-faghe apo imparadu
caminos chi serenu totu ammento,

e topi-topi ancora mi oriento

in sas semidas ue so coladu,

a boltas in tristura o allegria,

ma, solu mai, sempre in cumpagnia.

Si bene conto, totu sun presentes,

e nemmanc unu mancat a s’apellu,
sun bellos che pintados a pinzelluy,
sos ammentos, de dies chi clementes
m’an porridu richesas, chi lughentes
sempre miro e ammiro che modellu:
sun nobiles intentos e fieresa

chi onore m’an dadu e cuntentesa.

E como ch’in su riu falan undas,
chi abban fruas bildes e noales,

e afungan naes sicas, antigales,
chi no an pius fozas ne ispundas,
comintzan, oramai moribundas,
a bidere "e su mare sos fundales;
inue pro incantu ‘e custa vida
b’at donos de bellesa infinida.

E si a boltas b’inghirian cantones
chi non naran de giogu o bonumore
no est chi manchen fortzas e calore
ma su chilciu ue sun sas istajones
carrat bideas, ateras rejones

chi cambian e dan pius valore

a sentidos chi sempre remunidos,
bessin cando sos giogos sun finidos.

Abrile 2006



A sa mastra "e asilo Peppina Erre

Si de unu pitzinnu su sorrisu

si fit potidu endere o comporare,
s’amore da-e sempre l'at detzisu:
tesoro no b’at chi potat bastare.

No b’at richesa chi potat pagare,
su risu o sas lagrimas de piantu,
su giogu e cant’ischin inventare,
su chi ciarrende naran o in cantu.

Sa fantasia chi faghen andare,
umpare a gianas cun alas lughentes,
chi mente e coro faghen bolare

in mizas de sonnios innotzentes.

E in su primu seriu impignu,

ue est dovere trabagliu e giogu,
tue mastra, che mama lassas signu,
in custos coros e in custu logu.

Bides Peppina, cant’amore as dadu,
po nd’aer gai tantu retzidu,

in su tempus ch’as tue dedicadu,

e chi como serena as cumpridu.

Cantos corigheddos as consoladu,
a cantas gherras tue as postu fine,

in cantos t'ana amadu e abratzadu
cun un’ afetu chi no at cunfine.

Ca tue ses cumpagna, sorre e mama,
de sas prendas ch’as tent’ in custodia,
e de bona e sintzera as dadu fama,

e gal nos restas in sa memoria,

a mamas e fizos ch’an apretzadu,
s’opera fata cun fide e onore,

in sas dies chi inoghe as passadu
poninde in custos coros su lugore.

Gratzie Peppina po cantu as dadu
po s’amore su briu e passentzia,

ca custos pitzinnos as agiuadu

a crescher in sensos e in cussentzia.

su 10 de triulas 2006



A su coro pone mente

A su coro pone mente

non lu lasses chentza amore
chi I'intendat su calore

non sun penas solamente.

Si l'iscanzas pro amare

non ses sola e s’as premura,
cun su tempus ses segura
de lu poder agatare,

e cun manu as a tocare

unu mare solamente,

cun s’aera ch’est clemente,
ma si cheres sole e luna,

si la chilcas sa fortuna,

a su coro pone mente.

Ca si cue ti I'intendes

lassa ch’essat pro andare,
che ae potat bolare

cun sa vida chi difendes,
ma sin intro ti lu prendes
non b’at tempus benidore,
s’allizat ogni fiore

ca de nudda I’alimentas,
ma s’a issu lu cuntentas
non lu lasses chentz’amore.

Como curre a lu giamare
ca dae meda est isetende,
faghe t'idat arrivende
pro ti poder abbratzare,
ogni anneu lassa istare,
pone estires de colore
chi s’ind’idat su lugore

e che rosa fiorida,

amore mustra a sa vida
chi I'intendat su calore.

Como atzendelu su fogu,
puru aberila sa gianna,

as a bider lughe manna
chi ti mustrat custu giogu,
ch’atit paghe e disaogu,

si in amore ses prudente

e sintzera e cunfidente

e in totu sas isfidas

non t'impoltan sas feridas,
non sun penas solamente.

s’13 de maju 2008



Beneighe, mare

Mare, chi sas costeras carignas
in dies solianas,

e cun fortza abbratzas

in dies bentosas,

tue, chi vida as dadu

e vida promitis ancora

a chie in sas undas tuas
naschet, creschet e morit,

beneighe sos chi a tie s’acultzian
e riverentes isterren sa manu,
acabidende, ogni die e ogni note,
cantu das e cuntzedis

che babbu amorosu e atentu,

e beneighe sos ch’in tegus reposan,
in interros chentza fiores

e losas chentza rughe,
ammuntados cun pizos de coralluy,
in baddes e tancas chentza tempus,
ue non sulat su ‘entu,

ne lughet su sole,

a iscaldire e solvere

neulas chi totu costoin e arriban,

e beneitu sias tue, mare,

cun custa terra ch’as in sinu,
sa terra chi dae sempre
favoris e preferis,

ninnende sos fizos suos
cando a conca bascia paltini,
e cando,

cun sos ojos mirende s’aera,
a issa torrana...

Frealzu 2006



Bola!

a Gianni Tolu

Como ch’as postu pumas pro “olare
atenziona e, totu cunsidéra:

mira ogni nue chi b’est in s’aera
ogni giassul inue deves colare,

e sighi, cun fortuna a atraessare

de sa terra ogni istrada e caminera.

Puit’est in s’andare chi sa vida
porrit cantu de mezus podet dare,
cando cun bantu, benit a mustrare
virtude chi teniat costoida

e chi como cumparit, afortida

e bia, pronta a vivere e tucare.

Est como chi si poden seberare

sos ammentos ch’an postu raighinas,
sos chi mezus dimustran sas dutrinas
ch’as chelfidu e ch’as potidu imparare,
cussas ch’a una a una e totu umpare
ancora aprendes, mudas e afinas.

Ca totu semus mastros e “ischentes2
subra su chilciu3 chi sighit girende,

e nos medit su tempus, calculende

su ch’est dadu o retzidu e, riverentes
como si mustran giaras e potentes
cussas dotes ch’a pizu nd’est boghende.

Ma, a ue est currinde cust’ischire,

ue moven bideas e intentos ?

A inue los giughes sos ammentos,
chirriados4 pensend’ “e indulchire
pensamentos, proende a pessighire
maliconias chi cheren mare e bentos?

Mi naras ch’est sa vida e ch’est dovere
e ammito e cunfirmo sa rejone,
mancari isca ch’est gustu e passione,
chi custa Terra, puru s’at podere,

non podet cuntentare a piaghere
cantos isetan sa bon’istajone.

Penso chi iscas e ch’epas puru intesu
cantu punghen e dolen sas memorias,
e cantu sian beras sas timorias



chi nos giughimos fatu andende atesu,
ca semus Sardos e, bene amos apresu
preju e valore de antigas glorias.

Ma tue 'ola, bola in altu e lea,

e a cantos bi nd’at in cussu logu
mustralis ch’est un’ateru su giogu;
chi cumprendan ch’est atera s’idea,
ca sun finidas buglias e belea5

sas chi daian risu e disaogué.

Ma ista atentu, non fuat dae manu
su cannau? chi cheret bene astrintu,
ue a s’ateru cabu ogni custrintu8
cumpagnu e amigu ch’est lontanu
mai chilchet o t'iseted invanu

ma, tzeltu ‘e t'agatare tiret cunvintu.

su 21 ’e abrile 2007

Bidu chi in sas “dutrinas” imparadas non b’est
su logudoresu ...

1 giassu = punto, luogo, posto

2 dischente = apprendista

3 chilciu = cerchio

4 chirriadu = messo da parte

5 essere a beléa = essere lo zimbello

6 disaogu = divertimento

7 cannau = corda, fune

8 custrintu = parente, (anche costrintu)



Cal’est su pidinu?
(a unu collega e amigu)

Chi fis med'impignadu gia l'ischia
cun su tempus medidu e controlladu;
poberinu! apo sempre cummentadu,
puit’ateru narrer non podia.

E iscrupulos tando mi faghia
cretende esséras tropu sacrificadu;
como ch’in pensione ses andadu
de t'ider pius pasadu creia.

Ma mi ses isparidu che matzone
fertu a balla o, a fusté iscaddadu;
puru cussa 'inza as abbandonadu

chentza ischire cal’est s'intentzione,
nara s’est femina o, cal’est su pidinu,
bidu ch’as lassadu amigos e, binu...

nadale 2006



Cando comintzat sa vida

Cun totu e cun s’ignotu gia gherrende
naschet a sa vida ogni criadura,

chi diliga e minuda a sa figura,

cun cadreddos e manos bentulende,
pianghet, ca famida est dimandende
cunsolu e nutrimentu cun calura.

Sos bratzos de sa mama cun amore

la chinghen e, porrinde sa mamidda,
chi gia mustrat de lizos un’istidda,
lassat chi vida suat e dulcore
asciutendeli su primu suore

ch’in fronte lughet che un’ischintidda.

E cando assussegada si cuntentat,
cun sos ojos tancados sorriende,
sos punzitos aberit, e nuschende,
como leat coragiu e ardimentat:
cun unu rutigheddu si presentat,
e si drommit, luego sonniende.

Bolat in chelos innidos e netos,

in su mundu ch’ancora I'apartenet
e chi arcanu s’incognitu muntenet
e de sa vida totu sos segretos,

ue non b’at poderes e ne pretos,
ma solu paghe cun bisos cuntenet.

E su bratzolu lenu bantzighende

lu giogat cussu coro chentza neu,

chi ancora palpidende in manu e Deu

a sa vida, innotzente s’est mustrende,

cun su tempus, chi mudu est gia contende
oras de lughe, sonnu e de recreu.

lampadas 2006



Cando fia piseddu

Cando fia piseddu,

in sos trainos

falaiana undas de ispera,
trazende fruas bildes

de olias antigas.

Abas limpias, pasidas,
ue lestru “eniat frantu
ogni raru abunzu.

Cando fia piseddu,

in sas galas ponimis frunzas de laru,
e ratos de calarighe,

poi ispantados intendimis sonos

de una limba amiga,

custa.

Cando fia piseddu,

tenia solu frades,

padronos in sa matessi terra,
una terra antiga,

sa nostra.

Cando fia piseddu,

apo connotu zente

cun sas manos fortes, agalladas,
prontos a las isterrere...

cun fide.

Como mi palzo in terra anzena,
cam’ an luadu

fintzas s’abba in sos rios,

e no tenzo frades

chi sian padronos,

puite sun torrados antigos furisteris,
a pretender fintzas sas pedras,

chi tando s’aian lassadu.

frealzu 2006



Catza russa

Canes abramidos,
cumpidende,

silvas e fieros rocalzos,

e canalzos truvende,

in semidas abudadas,

e innidas tirias

a tupas de ru abratzadas,
a costoire

abbuadas de masolzas assustadas,
a su nudda arrumbadas
isetende,

canes e truvas avantzende,
pro chi currana

a s’abboju cun sa sorte,

ue a trampa,

sa morte an’aprontadu.

Milla sa posta !
Acollu su tiru !
unu frusciu ‘e balla !

Faddidu !
Curre!

Curre, no t'imbares,

chi oe s’amos gana,

in su fogu assamos pane,
e casu,

si chereimos pro aunzu.

Inte,

inte sos canes

isalenados,

e sas boghes,

de chie los at mandados

in chirca ‘e disaogu.

cun su giogu

chi aters boltas nos at atatados.

cabidanni 2006



Connosco logos

Connosco logos

inue b’at solu pedras

e rocalzos e, nues,

e in mesu

e tra issos,

solu "entu,

chi sulat inchietu,

a signalare s’incantu,
chi alimentat

Ccun NUSCos e sonos

chi da-e basciu trazat,

e nde pigat,

e misciat chentza pasu,
pro chi bene s’'impasten
e si fundan

in s'intragna de ogn’essere vivente.

Connosco logos

chi mente e coro, pasan

e cunfortan,

che diliga manu

chi carignat e promitit amore;
o che un’anninnia armoniosa
chi bantzigat s’anima

in bratzolos de ‘entu,

e drommit penas

e pensamentos,

e pro un’iscuta,

mamentos infinidos,

rendet a s’anima

su donu immortale

e pretziosu de sa paghe.

Connosco logos
inue su chelu tocat sa terra.

Cabidanni 2006



Deo so Sardu

In iscola m’an fatu istudiare,

frantzesu, italianu cun s’inglesu,

ma non b’at mastru chi I'epat cumpresu,
ch’in sardu deo cherzo faeddare.

Nelzan puite las dev'impreare,
limbas anzenas coment’an pretesu
cando so sardu e cussu I'ap’apresu
primu ancora de poder caminare.

Cun amore m’at dadu vida e brios,
chie su sardu m’at fat'imparare,
proende a mi lu fagher’ammentare
cun dicios antigos, cando fin bios.

Chi so sardu no ap’ismentigadu,

che mama e babbu cun sos avos mios,
ch’in Sardigna m’an dadu sos nadios
pro esser sardu e che sardu fentomadu.

Su sardu frades mios faeddade
ca in meda lu sun’ismentighende,
e gai chenz’onore sun bochende,
coro e anima e ogni dignidade.

Frealzu 2006



Die Mala

A boltas, puru "idinde so che tzegu
andende cun sa conca intro sa broca,
e tristu, cun su coro tzoca-tzoca,
mudu e, a su faeddu surdu e legu.

Ca paret chi si oltet a s'imbesse

sa fortuna cun totu sas bideas,

e puru paren miseras e feas

cussas oras colende chentza presse.

Fintzas sas nues altas in s’aera
si mustran tropu giaras o nieddas,
puru sulan che bentu aerigheddas,
e in pigada est ogni caminera.

E nudda est saboridu o est bundante
in piatos, padeddas e labiolu:

male cotu e cun pagu cundiolu,

totu bambu de sale o de picante.

Niunu paret bellu o elegante:
tropu rassu o a pizu ‘e colzolu
ruju meru o biancu che lentolu,
o che s’ainu tontu e ignorante.

Die mala... sa peus ch’apo "idu,
e mai mi so goi lastimadu

ca niunu apo ofesu o maltratadu,
ma so a malu puntu reduidu:

ca paret cussa cuba frastimada

ch’in aghedu at mudadu sa ‘innenna
poi, si non basterat sa cundenna
puru sa tramesana s’est segada.

E solu funduruza b’est restada

in su fiascu arrumbadu in chizone;
e da-e tando b’at confusione

pro su fatu de custa cumbinada.

Ca como, a mente liberada e sana
apo cumpresu cust’'imbasciada,
e chie I'at iscrita e I'at mandada,
pro chi bufe solu abba de funtana.

'apo fatu e, ancora so bufende

su chi mi lassat sanu e puru atentu,
e si a boltas bi torro so cuntentu

ca isco su chi como so fatende.

E su matessi ispero, augurende,
chi giovanos cuntentos e serenos,



su bufonzu e sos ateros velenos,
non cunfundan cun cantu sun chirchende.

Ca paret chi si sian aunidos

sa mala sorte e cussos elementos,

chi como a trampa, in sos divertimentos,
paritzos nd’an pijadu o pessighidos.

maju 2006



'Elosia

Cando ti giamo e tue non ti mustras,
nara inue e cun chie ses gioghende,
a chie, disvelada, li ses dende

su chi a disora in segretu m’illustras.

Nara a cales in coro lis as postu

su pidinu de t'ider cuntentada,

che cando a mie ti ses presentada
nende chi fis giamada e as rispostu.

Musa, Musa de me ti ses brullende,
de ite ses in gana custu sero?

No mi fetas che deris, derisero:

chi t'apo intesu impressada arrivende,

e che rundine, in bolu m’as leadu
puite de carignos fisi in gana,

e tando, chentza leare mattana,
che imponente riu m’as trazadu.

E como mi ses puru lende a giogu:
m’ides istracu e chentza nd’aer gana,
ma che deris mi giamas, rufiana,
paghe ancora mi chircas e disfogu.

Cando t’apo connotu no ischia
chi gai meda fimis sos amantes,
e totu ti los basas sos “galantes’,
cara e sintzera amiga poesia...

Santu Aine 2006



Fantasia

Puite mi naras ch’est fantasia

custu narrere, cust’iscriere

custu ponner su coro in campu netu.
Non bides,

cantu coragiu b’at

in ogni versu, in ogni rima?

Puite mi naras ch’est fantasia

custu fagher poesia, custu faeddare,
non intendes,

pro chi tantu che sias atesu,

unu sonu ‘e campana,

una frina lebia e dulche

chi non tocat sa cara

ma iscanzat su coro a milli e milli cantones?
Chi naran de vida e vida cheren

e vida mustran,

in male e in bene

coglinde giuntas de piantu
ammentende cantu cheret ammentadu.

Narami si no est poesia

s’amore ch’intendes, su sole chi t'iscaldit
s’aera chi miras e sa terra ch’atraessas.
O no est poesia cand’a tie astringhes
chie amas e chi tantu disizas?

Narami it’est su giogu, su risu

de sa criadura ch’as in bratzos?

E cando ries o acua pianghes

o cando de cant’as ti cuntentas,

0 a Deu pregas,

abberu, ti paret fantasia?

Como proa, si cheres, e si podes,

a mi contare it'ischis, it'intendes
it'isperas, ite cheres...

Naramilu,

cantu e puite mi ses amigu.

Narabilu a fizu tou cantu li cheres bene.
Nara cantu amas sa vida.

Cunfessa cantu times sa morte,

ma non mi nelzas ch’est fantasia...

su 6 de Sant’ Andria 2007



Fiamaridas

Seconda Classificata al Premio di Poesia Sarda “Remundu Piras” 2013 di Villanova Monteleone

“Oh sardu, si ses sardu e si ses bonu...”
cantaiat cun coro su Poete,
manizende s’isprone e su fuete

ca 'idiat sa limba in abbandonu,

e nende de isciaos e padronu

eternu l'at iscritu su sonete.

Rimas, versos, peraulas amigas
richesas chentza preju, pedraria
ammureddada e posta in poesia
pro chi sustenzan, eternas raigas,
su narrere e memorias antigas
bias, fizas de sa Terra nadia.

Si goi chentza donu lu fentomo

mi l’at a perdonare s’atrivida,

ma est tropu sa zente addrommentida
e chi non tenet pasu mancu in domo,
niunu atuat cussor versos, como
cumparit ogni fortza disparida.

E su sardu? Si linghet sas feridas,
chentza s’oponnere, chentza coragiu,
suportende sas penas e s’oltragiu

sa beffe, sas promissas isvilidas,
intantu... morin sas fiamaridas

de cussos versos, nde morit su tragiu.

Non chelzo sos pensares chi s’annuzen
ma chi torren sas fortzas e s’orgogliu,
e finat tra sos sardos su degogliu

ma, primu ch’in totu nos ispulpuzen,

e cun su tempus totu nos cuguzen

poi chi samben an sutzadu a trogliu.

Semus nois de nois sa salvesa,
meres de unu cras chentza timoria;
ca sa Terra, sa Limba cun s’Istoria
dan a nois zenia, sa richesa,

ma bi cheret impignu, fieresa
dissignos bene fatos e... memoria.



Gia est issu

Deo l'apo connotu e gia est issu,
sende chi b’apo puru arrejonadu,
cando un’agiudu 'apo dimandadu
e issu a cor’in manu m’at promissu.

Ma, poi e pagu tempus at ammissu:
“chentza torracontu non b’at isfadu”,
e nudda at fatu e ne ateru m’at nadu,
antzis, paret si siat cumpromissu

cun sos dimonios chi I'an pijadu,
e sil’an postu in logu seberadu
pro lu giugher cun issos a ispassu.

Chissa s’ancora faghet su gradassu,
ca mancari non 'epan fatu santu
nach’est su pius ricu ‘e campusantu.

triulas 2006



Invidia: natura o cultura?

Pagu de se nd’apretzat su valore

su chi totue bidet mezus cosa,

cun sa gana pretzisa e puntigliosa
fata de dolorosa bramosia,
chentz’ischire s’est visciu o maladia
s’invidia de benes e amore.

Ma, sa natura chi totu at pesadu

in su piatu tundu "e s’istadea,

abberu lu teniat in bidea

su sentimentu fritu de s’invidia?

O manch’issa at cumpresu cust’insidia
ch’in sun creschere, at s’omine tocadu?

Est superbia su primu pecadu

chi Adamu cun Eva an cummissu,
cando, paris a Deus, e cun Issu

si cherian paltire totu cantu.

Unu cherrere mudadu in piantu
gia da-e su comintzu ‘e su creadu,

Ma su segundu, foltzis pius tristu,

est cussu chi Cainu at postu in atu;

fit invidia e, pesat cant’at fatu
pur’essende ch’at Deus perdonadu.

Ma da-e tando, nudda est cambiadu
s’est pro issa ch’an mortu puru a Cristu.

Su chi I'at postu in pabilu e iscritu
pro ch’esserat connota cust’Istoria,
a totu nos at dadu sa memoria

de sos duos pecados cuntrapostos.
In primu los at numenados e postos
ca sun in vida dolore e cunflitu.

Sun sentimentos, sos ch’amos in tema,
chi naschen cun s’istintu, gia presentes.
Ma, in su coro inue sun assentes

chie est bintradu: omine o natura?

Si puru est beru ch’est cun sa cultura
ch’est naschidu e I’an postu su problema.

su 7 de cabidanni 2009



Isperantzia

In sas notes serenas de istiu,
cando sa frina che trazat atesu,
nues chi sa calura b’at istesu

a costoire s'universu abriu,

acollu maestosu immensu riu,

ue su mundu si ismarridi in mesu.

Luego andat sa mente a si chircare,
lacanas chi resessat a medire,
proende s’infinidu a reduire,

in cunzados chi potat manizare,
cherinde che padrona iscurrizare,
in passadu presente e avenire.

Ma, m’abizo ch’est pagu su connotu,

e mi perdo in caminos chentza fine,

ca no b’agato giagas o cunfine,

nudda cumprendo e totu m’est ignotu,
de vida e ne de morte tenzo annotu,
pérdidu e solu in mares de pruine.

De cantu bramo, penso o puru intendo,
a nudda poto narrer immortale,

totu suta una lege naturale,

chi si paschet de cantu apo e difendo,
totu mi paret vanu e no cumprendo,
cal’est sa fortza amiga coriale,

chi in su coro intristidu at semenadu,
sos milli sentimentos costoidos,
chena ischire comente sun bennidos,
e s’anima puite an disveladu,

de tristas penas nende o malu fadu,
e lassende sos sensos isturdidos.

Fortzis in suspu antigu est avisende:
de s’eternu no manchet sa cussentzia,
chi debadas no currat s’esistenzia,
cando a su nudda parimos andende,
cun umana isperantzia chirchende
ranigheddos de eterna connoschénzia.

Bennalzu 2007



Ite contat su tempus
(a Gianfranca)

Sun trint’annos, muzere mia cara

chi paris amos tando comintzadu,
cando, manu in sa manu, amos giuradu.
Sun trint’annos, e mi paret issara.

In ojos e in cara b’ido ognora

sa lughe chi m’at pro sempre arrichidu,
cando in coro e in mente at fioridu
s’amore chi che tando sento ancora.

Puite como e che sempre sun bios
totu sos sentimentos, sos disizos,

si cun su coro chi mandat lampizos,
S0s 0jos tuos pones in sos mios

Ite contat su tempus, sos afannos,
ite contan fastizos e matana
si fitianu falat, che funtana,
su riu de s’amore chentza dannos.

Si tantas temporadas amos bidu,
totu sun frantas, totu sun’andadas,
ma tot’in coro sun ben’arribadas
cuddas oras de paghe e de cunfidu.

Sun oras, dies, annos, est sa vida,

e cun Deu, s’eternu tessidore,

chi torra nos at dadu cun amore
cussos frutos chi a festa I’ant bestida.

E torra at beneitu e cunsagradu,
torra nos ad’istérridu sa manu

pro chi sigan, beranu cun beranu,
cussas grascias chi nos at acansadu.

Ite contat su tempus chi sich’andat
cando totu amos tentu e apretzadu,
fortunas chi s’amore nos at dadu

e chi sempre in coro nos cumandat.

Non b’at nudda chi pota dimandare,
e nudd’ateru pedo o ti pretendo,
solu su bene chi ti chelzo e intendo
potas sempre retzire e abbratzare.

Nadale 2006



Leges naturales o divinas

S’omine, chi trabagliat e cumponet,
manizat e impreat in natura

cosas chi gia bi sun e, cun misura
passos ponet e movet in totue,

ma, sempre in istrintolzos o inue
b’at lacanas chi limites I'imponet.

B’at leges naturales o divinas,

sas chi pretzisas paltin bene e male,
chi regulan su motu universale,
vida e morte de ogni criadura,
ogni forma, mannaria e fatura,

e de s’ischire totu sas dutrinas.

S’iscentzia, chi proat e s’atrivit,
serénte cuss’ignotu si collocat,

e cumpidende, totu cheret, tocat,
e cantu podet medit, avalorat,
immaginat, cumprendet o ignorat,
ma nudda podet e, a logu arrivit.

Bene I'ischin dutores, professores

e chie cun s'immensu si cunfrontat
e timerosu, riverente afrontat.

A mie fit bastadu, pro cuntentu,
non de ischire “e sa vida ogn’intentu
ne sos segretos, mannos o minores,

ma: puite e comente At postu umpare
abba e calore e fritos elementos

e nd’At bogadu a pizu pensamentos,
amore cun sentidos e, cussentzias,

e mizas de zenias, cumpetentzias,
totu su chi podimos cuntemplare.

Santu Aine 2006



Ma chi’est poeta?

Tue preguntas: “Ma chi’est poeta?”
E crés chi siat custu unu segretu,
cheres ischire chi’est in cuncretu

si tenet donu, gradu e istelleta.

Mi pretendes pretzisa una retzeta
ch’esséra su dutore ’e s’intelletu.

Ma no isco pius de su ch’intendes

e chi s’'omine giustu ti presentat,

su ch’in su dare sempre si cuntentat
e cantu narat, tue lu cumprendes:
peraulas connotas chi difendes

ma chi issu ti mustrat e ammentat.

Su ch’in s’intragna morigat, isolvet
lorumos de intretzidos sentidos,
bogat a pizu ammentos costoidos
chi su tempus remunit e dissolvet,
poi, cun sentimentu, gratu solvet
in versos chi sun da-e coro "essidos.

Su chi tenet umanu intendimentu

e umana timoria e disizos,

chi mirat de sa vida sos manizos,

de sa sorte, su tristu acanimentu.

Ma nudda est vanu, tot'est argumentu
chi tratat cun rimas e fiorizos.

Ca est totue ch”idet sa bellesa

chi sa natura ponet in fermentu,

e de issa nde coglit, sempre atentu,
nuscos, colores e tota s'ativesa,
cantat de pensamentu e dechidesa,
de totu s'infinidu firmamentu.

E nudda importat chi mannu o minore
tue lu chelfas invanu pesare,

deves solu cun s’anima tocare

su risu, su piantu, su calore,

gai chi intendas sa fortza, s’amore
ch’in sas peraulas cheret lassare.



Malu pagadore

Cantu si "alet totu su chi tenes

como chi che a mie ses timinde

su contu chi su tempus t’est batinde,
ma pro paga non cheret cussos benes,
ch’in manu ancora astringhes e tratenes
chentz’ischire chi totu t'est fininde.

E nudda contat oro e capitale

chi ses proend’invanu a presentare
a chie t'est pedinde de mustrare
diversa proa e ateru signale,

chi nelzat de intentos e morale

e chi serenu potas cummentare.

Est beru cant’afirmas e propones
nende ch’est de natura su dissignu,
pro su cale cun fortza e cun impignu
richesa as produidu e, a muntones,
a paris de sos mezus campiones

ca che issos de titulos ses dignu.

Ma s’in pius t'agatas calchi cosa,
calicunu, attia, nd’at de mancu:
sempre si l’at piantu cuss’ammancu
chentz’otenner sa paga doverosa,
su dare ti fit pena dolorosa

che una costa ogada in su fiancu.

Ma, in tantu leare, it’as lassadu?
Penso mi la cunfirmes cust’idea:
su ch’est a cuntrapesu in s’istadea
contat pius o mancu su pesadu,
ma, diversu valore est calculadu
cando non b’est de benes sa trobea.

E tue ch’in cambutzos la tenias
t'est ruta che brujada da-e fogu,

e como ses proendelu su giogu

su matessi chi primu non cherias,
cheres currere che cando podias
ma ti mancan sas fortzas e su logu.

su 3 de austu 2007



Muros pintos

Muros pintos, coloridos,
muros de pedra

in carrelas solianas,
muros, testimonzos
de tempos andados,
chi nde torran
ammentos lughidos:
memorias bias

de vidas consumidas
fatu ‘e poberas fainas
e nobiles intentos.

Muros e fatzadas antigas,
fioridas de lughe e colore,

in beranos chentza edade,

fizos de unu tempus
ingalenadu, e frimmu,

chi mustrat, ancora,

carros a boes

cun rodas mastrinas

e chilcios de atalzu,

e s'intenden

nuscos de zigarru,

de fenu messadu

e suore.

Muros chi sestan camineras

ue s’acheran domos e aposentos,
sonnios betzos e noos,

e bi giogan e inghirian sos bentos
carrende vida noa,

ateras isperas.

Muros pintos,
muros che bandelas...

maju 2006



Non chelzo...

Non cherzo alas chi mi fetan bolare
e ne richesas chi pota isbaire,
mancu de eroe sonnio s ardire,

non mi servit podere a cumandare

e ne armas pro mi fagher timire,
vitorias de mi poder bantare,
segretos chi non pota cunfidare,
o benes chi actia deva medire.

No apo e non mi tentan sas bellesas
chi pota che virtuides presentare.
No apo "e totu custu sas pretesas,

mi bastat cantu m’At dadu e possedo,
ch’est pius de cantu pota fentomare.
Nudd’ateru pretendo, chelzo o pedo.

maju 2006



Non so istracu ancora

A sa muda beranu ses fuinde,
pijendedi sas mezus dies mias

chi ancora tenen briu, ca sun bias
cuddas primas bideas, sos intentos
ch’in mente ancora molian cuntentos
cretende chi sas penas sun fininde.

T’ammentas su suore, e sa matana
chi tando m’as pretesu, promitinde
chi paghe e annos mezus fis batinde,
barrios de promissas acansadas,

sas chi fin in s’isetu ammuntonadas
tratesas e frimmende a malagana.

Tue ischias comente fit s’annada
cando m’as fatu andare in sos caminos
garrigu "e tribulias e pidinos

ue naes de frutos disizados,

fin tropu in altu pro esser tocados.
Carchi foza pero I'apo furada.

Iseta, e unu pagu t’asselena,

lassa ti nelza chi no fit debadas,

non sun sicas sas fozas arribadas,

sun bildes, ma atzenden sos ammentos,
chi dan lughe e iscaldin cuddos bentos
chi m’inghirian fritos sa carena.

Acollas custas mias istajones,

ma non cretas chi lu tima s’atunzu,

e no m’as a intendere a murrunzu,
mancu in sos fritos malos de ijerru,
cando solu, timinde su disterru
chissa chi nde cumprenda sas rejones.

Trabagliu nou como mi ses dende,
chen’ischire puite ne comente,

mi truvas timerosu in mesu ‘e zente,

a lis cantare custas bonas noas,
boghende a pizu sas debiles proas
ch’in coro m’as iscritu e sun giamende.

Bae beranu, bae in santa paghe,

e nara a chie m’est contende s’ora,
chi mi lasset, non so istracu ancora
de custu umanu meu faghe-faghe...



Omine non ti antes

Omine non ti antes,

cando "e nudda ses padronu,
e mancu podes cumprendere
sa vida,

chi a sa carre tenes inghiriada,
ne’ sa morte,

chi times che nemiga,

ne’ s"universu,

chi a tie est arcanu.

Totu ti morit in manos,

su ch’as cun su ch’amas e disizas
e paret vanu

fintzas su tempus

chi proas a medire.

Omine non ti antes
ca ses che tzegu,
apalpidende muros de isperantzia

Santu Aine 2006



Paginas de pedra

Ap’intesu de pedras ch’an memoria,
sas chi si mustran chentza coro e fritas,
nachi an sonos, paraulas iscritas,
figuras pintas, caras e ammentos,

e chi lugan cun s’abba e, a sos bentos
cunfiden sos segretos de s’istoria,

e ch’in sos muros de pedra assentada,
chi manos agalladas nd’an pesadu,

bi lugat su suore ch’an lassadu
cazadu in pizos diligos e canos,
paginas de antigos iscrianos

in liberos de pedra ammuntonada,

inue b’an signadu ogn’argumentu
chi tempus e natura an preservadu,
a mustrare it'an fatu e manizadu,
su Deus ch’an pregadu e beneitu,
sas domos chi tenian pro abitu,
trastes, capatzidades e talentu.

Picadas pro bellesa e cumpagnia
sun de pedra sas rughes in sas losas,
e de pedra sun anghelos e rosas

chi signalan, che lacanas arcanas,

sa sorte e, sas miserias umanas,

sa fine ‘e ogni dolu e disania.

Paret chi sigan, mudas a mustrare
operas cun inventos e fainas,

e chi rocalzos cun sas muridinas,
ammuntadas de ri, edra e cresuras,
s’ispanten, e si gosen de premuras
chi tropu an’imbaradu a lis torrare.

Santu Aine 2006



Pasa

Propriu curiosa sa natura:

cun duos coros faghet alluminzu
pro atzender de vida su lughinzu
chi cun su tempus, penas e dulcura,
in bratzos ponet cussa criadura
frutu "e amore e de arcanu ordinzu.

E cun sa lana, ghindalu e archizu

si la sighit a tesser cussa trama:

sa ch’est naschida fiza faghet mama,
paris a chie tando fit su fizu:

de babbu li dat como su manizu

e de vida alimentat sa fiama.

Si leat pro su giovanu matana,

ma de su etzu como non si curat,
antzis, sa mezus cosa che li furat
pro chi passen disizos cun sa gana,
fintzas de s’abba sicat sa funtana

e poi in cantu podet lu trascurat.

Comintzan sas isperas a mancare
e de apentos calat sa pretesa,
nd’acudin solitudine e mudesa,
lughen sos ojos prontos a bolare

e sas laras chi proan a cantare,

sun lampizos de vida, in segretesa.

Ma, istraca in petorras si li pasat
cussa mente oramai ingalenada,
foltzis de vida e tempus apagada,

cun su sole chi tebiu lu “asat

solu, in cussu giannile como pasat,
cun ammentos de vida ch’est passada.

Sant’ Andria 2006



Peraulas chi torran
3° Premio ex aequo al Premio Biennale di Poesia in Lingua Sarda “A pes de Santu Padre” di Bortigali

Peraulas intendo e nd’apo intesu
nadas in chentu limbas diferentes:
peraulas allegras, innotzentes

e sabias, pesadas, importantes,
puru macas o fritas, arrogantes,

e ateras, chi mancu apo cumpresu.

Ma b’at peraulas chi sempre m’ispantan
e mi tocan su coro e mi l'astringhen,

chi a pensare mi giughen e ispinghen

in ammentos e sonos chi consolan.
Peraulas ch’in mente andan e bolan

e aclia, cun megus sempre cantan.

Sun cussas chi piseddu ap’iscultadu
€ manu-manu apo puru apresu,

sas mezus melodias ch’apo intesu
fin dicios, arrejonos, poesia,

e totu ischian custa limba mia

sa ch’'in medas an poi abbandonadu.

Ma como, a una a una sun torrende

e dulches las intendo fentomare,
peraulas chi torran pro ammentare
cantu ‘alet custa limba e su rispetu.
Fin arrumbadas, mudas in s’isetu

e como a boghe manna sun giamende.

Medas ammentan e, nde so seguru,
peraulas chi fin fatas de mudine;
cando, cun sabiesa chentza fine

a faeddare fin manos e caras,

chi meda naraian, chentza laras,

e mi fin poesia cussas puru...



Pesa, Sardigna
Primu Premiu in su Premiu Literariu “Gurulis Vetus” - Padria 28 austu 2010

Pesa o Sardigna istimada
chi sos fizos sun in pena,

e sa terra, che anzena,
com’est sola, abbandonada.
A sa zente isconsolada

che nemiga I'est sa sorte,
puru dolet, dolet forte

tota dolet sa carena.

Ischida Sardigna amada
ca sun dies de matana,

de ti jungher” sun in gana
pro chi sias allorada.

Ne fabricas ne alvada

pro campare t'an lassadu,
e s'aera c’an luadu

che I'inguglis a dilgana.

Est mudadu su presente
chentza paghe ne valores,
unu mundu d’esatores

ne amigu ne clemente.

Est antiga e imponente

sa lamenta chi s’intendet,
chi tristesa in coro atzendet
cun pidinos e timores.

Pro untulzos e astores

at a cumprire cust’era,
una frina passizera

pro massaios e pastores,
oberajos e dutores

cun sa gioventude tota,
est zente sarda e connota
chi pro te sempre est fiera.

Sias Sardigna s’ipera

pro sos tempos benidores,
e pro mannos e minores
lughe, ghia e caminera.
Faghe tue sa manera

chi si trunchen sas cadenas
e pro totu chentza penas
torren paghe cun favores.



Pioa

Pioa chi minetas temporada

mira ch’est gia coladu su remore,

a istroscia ses ruta e cun rigore
betendedi a dirrascu in sos palinzos,
e ses falada in baddes e parinzos

ue fis da-e meda ismentigada.

E as pienu rios e trainos,

pojos chi da-e sempre fin sos tuos;
ma, mira cantu dannu, a sos concluos,
in sas campagnas, domos e pinnetas;
€ ancora murrunzas e minetas
covochende istradones e caminos.

Ses abba beneita e disizada

e nudda t'aggualat in valore,

e cun tempus ses bennida appremore
garriga de sa vida chi cuntzedis,

ca est tou su mundu chi possedis

e chi a boltas carignas annuzada.

Ma, bisonzat chi s’'omine cumpatas
in cantu faghet, pensat e disponet,
cando, ch’esserat padronu, s'imponet
in tretos ue gia b’as dissignadu,

e gia bi sun, o b’as fatu e pintadu

sas camineras chi cheres e tratas.

Ma, b’agatas sas fainas umanas,

ca de su logu an peldidu memoria;
non pius su rispetu, sa timoria

de sa forza chi tue non tratenes,

e gai istremas, trazas cussos benes
chi fin frutu e suore e de matanas.

Non tind’istes pioa de falare

e non lasses chi molzan sos terrinos,
acumpanza serena sos destinos

de chie gia connoschet tanta pena,
ma, beni cun amore, lena-lena

e non ti fetas tropu disizare.



Prenda lontana

Prenda mia chi ses sola

solu a tie so pensende,

ca su tempus m’est lassende
e mi paret bola-"ola.

Che fusida furriola

custu coro mi l'intendo,
prenda mia non cumprendo
custa sorte it’est fatende.

Prenda ’e oro, amada mia
ogni cosa lassa istare,
como "enzo a ti chircare
ca ti chelzo a cumpagnia.
Prenda cara tue ebbia

ses funtana de consolu,
ite fato deo solu

si so fatu pro t'amare.

Ite fato si non miro

sas istellas ch’as in cara,

sa bellesa tua rara

chi m’afadat e ammiro.

Peno, piango e suspiro
isetende cussa die,

prenda cara, solu a tie

sun sos versos ch’apo in laras.

Pro te s’anima s’ischidat
e m’iscaldit premurosa,
de cust’amore est isposa
e cun sa tua s’achidat.
Anima chi sa sorte isfidat
ca pregat dies de gosu,
gia li deghet su reposu

in bratzos de una rosa.

Ses cun megus ogni istante
chentza t’aer in presentzia,
ite pena e penitentzia

a sa morte simizante.
Sorte! Mira ch’est bastante
ca est tropu su sufrire,
como est ora de sighire
cun s’amore s’esistentzia.

su 7 de triulas 2012



Rena

L’isco chi su tempus est currinde
e sa rena in cuss’ampulla
oramai est finida,

o pagu,

pagu meda bi nd’at restadu.
Pero la chelzo

finas a s"ultimu ranu

bona o mala chi siat,

sa rena ch’est mia,

ca cun issa e, in issa

m’at trazadu su entu

in giogos de fortuna,

si puru apo piantu

e puru m’an tocadu

istiddios de lagrimas anzenas.

Frimmadi rena

e pius non fales,

frimmadi in custas manos bias
chi ancora an forza,

e ancora lu disizan

su entu chi ischiat de “eranile,
inghiriende

e carignendemi in cara,

tebiu e amigu.

Frimmadi rena,

non fuas, lassami narrere,
lassa chi tota siat iscrita
cust’istoria mia,

e finas a cantu narat de amore,
o0 amore ides in custu coro,
tue frimmadi

e faghemi cumpagnia.



Rundines ismarridas

Unu mundu “e lacanas,

a chirriare zenias e colores,
a paltire benes e richesas,
lacanas, fatas de timorias,
interessos e aspresa.
Lacanas de ignorantzia.

Ma, cun su entu,

chi trazat sonnios e isperas,
bolan, che rundines ismarridas,
a chircare amparu,

una vida pius deghile,

in s’isetu de dies lughidas,

de promissas de paghe,

e de frades,

fizos de su matessi Deu,

de sa matessi terra.

E los agatan,

prontos ... a los isantiare,

che feras dannalzas,

a che catzare cun issos

s’ispiju, ch’in giaru mustrat,
debilesas antigas e noas

e poberos coros chentza paghe.

E issos, ch’an cumpresu,

setzini in bancas anzenas,

e a ticu a ticu che tragan

calighes rantzigos de indiferentzia
e farfaruzas de pane revudadu,
aunzende lagrimas e disisperu,

a sa sola, mudos e frantos.

A boltas, calchi lughe s’atzendet

a ilgiarire pensamentos,

a ischidare cussentzias,

a mustrare manos,

chi cun amore sun’isterridas

pro astringher ateras manos, cun fide...

Bennalzu 2007



Sa cantone

Cantas illusiones comporadas
in sas butegas de sos faulalzos,
ajo sardos, pesade sos furcalzos
ca est ora chi nde sian betadas.

Est bastante su dannu e disacatu
chi an fatu in custa terra beneita,
ajo sardos, bortade sa berrita

si nono sighit custu disbaratu.

A muntonalzu an leadu sa terra,

a giogu s’an leadu sos sentidos,
cuntentos de nos bidere afligidos
che teracos nos mandan a sa gherra.

E su pastore an puru arruinadu
cheren sas terras, cheren custu logu.
Su male los consumet e su fogu
puite cussu solu an meritadu.

Morinde semus e chentza ativesa
chi miseros nos lassat e mischinos,
bastat cumprire, bastan sos inchinos
coragiu bi cheret e fieresa.

Sa Limba faeddadela totue

in montagna, costera e pianalzos,
Nadelu a tzitatinos e biddalzos:

“ Mira chi deo so sardu... e tue ?”



Sa mendula... solitaria

Chitulana sa mendula s’ischidat

e impresse fiorit e si mudat,

su ‘eranu signalat e saludat
puit’in tempus bonu issa cunfidat.

Seberat e luego s’"ammadurat,

e intostende colza, bucia e chiu,
“atit bonu, su frutu primariu,
chi bene si presentat e figurat.

Cun su sole ch’asciutat e l'iscolzat,
como pronta comintzat a falare,
fatu ‘e su 'entu o in s’iscutinare
nde falat, tocat terra e s’ispobolzat.

Posta in sacos o bellas canistreddas
o in sas lamas cand’est isbuciada.
Gai I'imprean bene innetiada

e la turran in furros o padeddas,

e cun tucaru mele e cun pabassa,
nde faghen cunfeturas, arantzinos,
amaretes, turrone e pabassinos

chi giughen in sas festas passa-passa.

Ma, bi ndat tzeltas chi sun colzirussas
e no atzetan totu s’andamentu,

e in s’alvure sighin cun su ‘entu

a bantzigare; tando a totu cussas,

como las colpan cun fuste o cun canna,
e paritzas atuan e cumprenden,

falan e, che sas ateras s’arrenden

a sa sorte ch’an bidu che cundanna.

ateras a su colpu essin fruscende,

e atesu che ferin e si pelden

in mesu "e “aldu o fenu si dispelden
opuru in mesu e crastos roddulende.

Comintzan in atunzu a frazigare
e solu babautzos si b’apentan,
o sorighes las visitan e tentan
a bider su chi poden rosigare.

Santu Aine 2006



Sa mezus cosa
3° premio sezione in rima del concorso di poesia sarda "Quartucciu 2009"

Tantos annos isposu sun passados
Umpare a chie as tantu disizadu:
s’isposa, chi fidele at cunsignadu
su coro in manos tuas e de Deu,
pro chi benignu eserat s'impreu
de s’amore chi bos at abbratzados.

Paris aszis prosighidu in s’andare
Cun sos matessi intentos e disizos,
paris azis carignadu sos fizos

chi oe bos festan e faghen corona,
est abberu sa mezus cosa ‘ona

chi su fadu podiat presentare.

Ite contan matanas chi timias

in sos tempos de fritu o sicagna,
tando fin’amas, ladre e campagna
ma su tempus at poi mezoradu,

e in caminu t’at sempre mustradu
sas richesas chi tenes e tenias.

Sa vida, chi oe est fata de ammentos
De unu tando antigu chentza anneos,
mustrat ancora dulches ingranzeos,
chi ti cuntentan gustu e sentidos

e nde torran sos bisos remunidos

chi oramai an sensados sos chimentos.

Como ch’in pes intendes sa falada
Cunsidera ch’est meda su ch’as tentu,
tue chi vida as bidu e ogni inventu

e chi ischis cant’est diligu s’andare,
ammenta chie as devidu lassare
chentza fortza e istracu in sa pigada.

Che tando sighi e, agiunghe ogni die
a sos donos ch’as tentu naturales:

as amigos,cumpagnos e fedale,
muzere chi a sa domo dat calore,

e fizos e nebodes, chi s’"amore
t‘ammentan, e cuntentos dan a tie.



Sardos e Sardigna

Pastorighende lu pintan su sardu
fatu de ‘amas in mindas pedrosas,
inue, dies giaras e bentosas
rocalzos mustran e concas de ‘ardu,
e semidas chi cun antigu azardu
passan serente ribas maestosas.

Naran de mare e terras ch’an istoria,
de pedras chi faeddan cun su ‘entu,
de zente sarda e nodidu talentu,

de bellesas chi totu an in memoria,
de richesas, valores e gloria

chi sun de custu Logu fundamentu.

E naran de teracos e signores

de vida naturale e istentosa,

inue su bisonzu ‘e ognicosa

tocat omines, mannos e minores,
chi ressignados e chentza clamores
totu suportan, finas a sa losa.

E da-e tesu arrivit su padronu

a batire culturas e mezoru,

a insinzare modas e decoru

a chie gia nde tenet, ma indonu,
ca paret chentza fortza e a distonu
sa lamenta de penas e peoru.

Ma it'ischin de Sardos e Sardigna
de custa terra chi no an cumpresu,
de cust’ischire antigu ma ofesu

e chi totu tenimos in cunsigna,

e si nos paret sa sorte maligna
cheret ch’ischemas da ite est dipesu.

Tando puite a pianghere ancora
lastimende pro cantu ch’an leadu,

si mudos o brighende amos lassadu

chi pro nois dissignet zente ‘e fora;

e pro mudare sa sorte traitora

semus gherrende e totu amos gherradu?



Sas Janas mias
Menzione d’onore al Premio di Poesia in Lingua Sarda “A pes de Santu Padre” - Bortigali 2011

Non las bido pius sas Janas mias
pro cantu mire atentu in ogni logu;
sas chi tenia amigas in su jogu,
padronas de ispantos e majias.

Ne las intendo lébias passende
in carrelas chi mudas difendian,
e finas in su sonnu mi sighian,
bisos cun fantasias carignende.

E fin in sas timorias salvesa

che pungas chi su male respinghian,
e in tretos de chelu mi giughian
mustrende de sa vida ogni bellesa.

Oh! Janas caras, cantu mi mancades
da-e cando partidas sezis totu,

sa criadura, sa ch'azis connotu,
da-e meda, pius non consolades.

Che tando non b'est cudda fantasia
chi cun bois pariat realtade,

su tempus si l'at giuta, cun s'edade
ch'a mesapare, cun bois tenia.

E paren isbaidas sas richesas

ch'in su coro m'aizis assentadu,

e como chi su tempus ch'est coladu
sun torrende disizos e pretesas.

Sas matessi chi sempre azis connotu

e puru dulchemente incoragidu;

su coragiu, chi tando m'azis bidu,
como est pagu, o negadu m'est in totu.

Si non disturbat, si pagu est s'isfadu,
mirade si podides cumbinare,
faghide chi mi potat agatare

ca cuntrastare chelzo de su fadu.

E si podides, e in cumpagnia,
torrade! Chi faghides cosa 'ona.
Ite bellu a bos bider in pessona
umpare cun sa mia pitzinnia.

Non lassedas chi perda o chi s'istudet
cust'incantu chi sempre m'azis dadu,
deo bos apo sempre fentomadu

pro ch'in bene e in giustu totu mudet.



Sas richesas mias
(A Valentina, Laura e Chiara)

B’at notes chi non benit su reposu
ca si mustran pidinos o timorias,

o0 imbaran, suaves, sas memorias
chi a su tando mi giughen disizosu,
a tempos chi innotzente e coragiosu
solu conchistas bidia e vitorias.

Tando ismarridu torrat ogni ammentu,
che criaduras mansas, ma cun briu,
benin a cust’ischire regadiu,

a iscumbatare ogni antigu intentu

a dare e a pretender su sustentu

fuidu cun su tempus "oladiu

Che bentu “iu sighin a arrivare
proende a la giogare custa mente,

chi istraca, como aberit e, fidente

lassat chi potan bidere, a mustrare

chi nudda est cambiadu in cust’andare,
ma totu est onoradu e, dignamente.

Lenos sos ojos de tando si serran
pro chi torra s’abelzan sos de como
a mirare richesas ch’apo in domo,
debiles ma, cun sa vida gia gherran,
a manu tenta curren e aferran

sos donos ch’ana e chi totu fentomo.

Ca acollos sos frutos de s’amore,
ch’an batidu sos mezus sentimentos,
chi lis torro in dulches apentos
mudados in carignos e calore

a custas criaduras, chi onore

e bantu m’an batidu, e cuntentos.

Iljarit e de lughe si cumponet

s’aera de cust’ateru manzanu,

chi die noa mi ponet in manu

e de andare, truvende, m'imponet,
cun Deu chi dissignat e disponet

pro chi nudda andet o benzat invanu.

Santu Aine 2006



Silentziu

Silentziu, su chi isculto ammiradu
cando sonat potente in custu logu,

e pessigo pro gustu e disaogu

cun sa mente, chi sempre b’at giogadu,
arribende sos sonos chi I’at dadu

e ch’an lassadu armonias e disfogu.

Su silentziu chi isculto in mudesa,
timinde chi mi fuan sonos graes,
cussos chi’in mesu “e fozas e de naes
passan, cando sa frina, chentza aspresa
las banzigat e movet cun lenesa,

pro chi si frimmen puzones e aes.

So atentu e so setzidu, isetende,

poi acollos, comintzan sos acordos,

sos chi ammentan chiterras e cuncordos:
cussas chi paren acua sonende,

e boghes, lenas-lenas intonende
melodias chi non tenen discordos.

Sun tzirrios de varia acutesa

e muidas diversas a su sonu

cun sos mastros chi sonan a cunsonu
e unu curre e brinca cun lestresa,

"ue su pius mannu est minudesa

ma pretzisu e atentu cun su tonu.

In custa sinfonia chentza pasu
intran e sonan trinnidas e ciulos

e cracaglios cun crochidas e piulos,
sos chigulos, in iscias e apasu,

e croculos, chi serran su marasu.
Poi si caglian, e finin sos triulos.

Silentziu, torradu ses padronu,

pius forte e ancora pius mannu,
pasidu ca niunu at fatu dannu

ma sa die an cumpridu cun su sonu,
in fieresa, gia no est indonu

su faghe-faghe, totu cust’afannu.

Bennalzu 2007



Su giardineri

Si bonu giardineri fis istadu

su tantu "e fagher rosas chentz’ispina
che tzeltas chi nd’apo idu in sa marina,
ti fis in mente e coro cuntentadu.

Ma ses bisestru e pagu as imparadu,
bonu solu a bogare cotighina,

e tancas tenes de elva puddina
puite solu cussa as semenadu.

S’oltu cheret tzapadu e bene tentu
e note e die lu deves tentare,
tue, si cheres lompere a s’intentu:

de passizare sensa ca est vanu,
ca si non pones fine a cust’'andare
restas comente ses a tzapu in manu.

su 14 ’e triulas 2007



Terrinu sagradu

A trumas, los isbarriat su mare,

a cumpidare pedras,

a incunzare sole,

a comporare paghe

inue paghe non bi nd’at.

Sonos iscultan, chentza lo cumprendere,
e paraulas cheren pro ammentu,

ma suldos, no intendene

lamentos e murmutos,

chi in sas rocas, ancora si pessighin.

Naradebilis it’est custa terra,

faghide chi s"Tammenten

de ogni punzu de entu,

de ogni giunta ’e rena,

chi su sole e su tempus an consumidu
acolzende caras

e ammuntende coros

chi niunu mai lis at mustradu.

Chi cumprendan ch’est terrinu sagradu
beneitu dae Deu,

cando s’omine pro disisperu,

at malaitu pedras e rocalzos

chi pagu an dadu e nudda promitian.

Frealzu 2006



Torret sa poesia
Segnalazione al Premio di poesia “Quartucciu” 2010

Pessigo versos in custa limba mia
proende rimas cun sonos a pessos,
sestende camineras, atraessos

chi giutan a sa vida, a s’allegria.

Ma che fozas chi s’alvure an lassadu
e sa traschia allizat e isfritat,

su ‘entu las pianghet e atitat

in sa terra chi, rutas, an tocadu.

Non cunfortat s’amiga poesia
su poberu chi gherrat cun s’apretu
puite ateru agiudu at in isetu
e dimandat serenu e mezoria.

Ma paret disania o abbandonu
ch’acudit a sa “oghe de sos sardos,
ismentigados, chentza reguardos

chi giaman, intristidos... ma indonu.

E indonu pianghet, a s’acctia

chie non bidet lughe pro su crasa,
e sas die che passat, pasa-pasa
arrumbadu, avvilidu in domo sua.

Cabu de subra e suta, manca e dresta
cun fide chi s’aunan tot'umpare,
ca deven sos annunzos parizare:
frades chi, cun sa Mama faghen festa.

Torret sa poesia a I'iscaldire

ogni coro cun versos de lugura,
cantende de amore e de natura

de Sardos e Sardigna in s’avvenire.



Totu siat

Paraulas iscritas, o cantadas,
legidas, nadas, graes o brullanas,
bonas e malas, paraulas vanas,
sintzeras, giaras, nobiles, sensadas,
opuru macas, sabias, pensadas

pro cunfortu, paraulas umanas,

chi signalan tristura o allegria,
disisperu, isperantzia e amore,
chi cussizan o, naran de dolore
o de fele, ispreju e disania,

de saludu de morte e maladia,
de cuntentesa, briu e bonumore.

Ca totu at in podere s’arrejonu,
cumpostu de paraulas, chi giogan
cun s’anima e su coro, ue nde ‘ogan
e mustran, totu su malu o su"onu
inie remunidu e, ogni donu

chi istradan, contivizan e assogan.

Puite in sas paraulas s’assentat
ogni arte e antiga connoschentzia,
e gai faghet sa moderna iscentzia
chi sa vida mezorat, alimentat,

e totu sas dutrinas argumentat
cun sabia e pretzisa elocuentzia.

A boltas servin puru a cundennare,
o dan perdonu, paghe e piaghere,
sun nadas pro pregare o pro dovere,
pro adduire e, puru a cumandare.
Bi nd’at duas chi cherzo fentomare,
ch’an potidu e ancora an su podere,

sun sas primas "intradas in rodeu
chi niunu at intesu, e non podiat,
nadas ch’ancora nudda si moviat,
antigas cantu s'universu intreu,
paraulas bessidas da-e Deu

chi tando At ordinadu: “Totu siat...”

Abrile 2007



Turres de ruinzu

L’amos totu pro naschida s'impignu
de difendere paghe e libertade,
pretendere rispetu e dignidade
s’est onestu e pretzisu ogni dissignu.

Non mudan cun su tempus sos doveres
ne niunu balanzat su diritu

pro fagher de suore anzenu impitu

chi debadas li diat sos averes.

Da-e comintzu s’omine s’est bidu
lende da-e sa terra su sustentu,
patinde de su tempus s’andamentu
e sempre cumandadu e avilidu.

Su ju, su carru, fin poberas cosas,
e poberas, ladinas sas cussentzias,
cun connotas e bias suferentzias
in biddas e domitas fumigosas.

Fabricas nd’an pesadu, cun promissa
de recreu, de creschida e mezoru,
ma juale amos postu cun su loru,
perdinde, iscuros nois, s’iscummissa.

Cadone b’at e tancas de fenalzu
ue ingraniat bundante laore,
tulas ue curriat su suore

e tinnian alvadas de atalzu.

E si pesan sas turres de ruinzu

che poddigales de manos istranzas,
oramai padronas e cumpanzas,
signales de abbandonu e aurtinzu.

Fuidos chentz’amore e onestade
cussos chi da-e custa terra an sutu,
e fatu, su trabagliu si I'an giutu,
lassende ismarrimentu e povertade.

E torra, che si-mai si nd’at bidu,

da-e fundu an messadu in sos diritos;
grassadores, dugones e cuscritos

su bene nostru, paris s’an partidu.

E tra nois, brighende pro su nudda,
non cumparit s’alenu ‘e s'unidade,



ne fortza e sentimentu ‘e amistade
chi atesu ispingat sa maltzida rudda.

E pianghen familias intreas:

babbos, mamas, sa gioventude tota,
puite dolet in dossu s’atzota

e in pes, tropu astringhen sas trobeas.

E s’intedet, che tando, sa mancantzia
de unu giustu otennere e retzire,

sa gana "e afrontare e non timire

sas dies de su cras, cun isperantzia.

su 7 de lampadas 2010



Totu torran sos ammentos

Ma inue sun cuddas camineras,

chi pitzinnu m’an bidu pessighinde
nues e tiligheltas, e currinde

fatu ‘e su entu, suta sas aeras,
liberu, areste che ateras feras,

e biu, a sa vida fiorinde.

Inu’est cudda zente, chi onesta,
cuntenta de su pagu e in bonesa,
mustraiat su donu, sa bellesa

de coros tramunados che a festa,
dende siat a manca e gai a dresta
sos frutos de suore e sabiesa.

E inue sun cuddas criaduras,
atentas, cun risulanas timorias,
cun gustu iscultaian paristorias,
e contos de majalzas, disauras,
cun siddados, reinas e dulcuras,
e de s’antigu totu sas memorias.

Acollos, totu torran sos ammentos,

e bido logos, caras, e intendo

sonos chi da-e sempre amo e difendo,

chi cunsizan sos mezus sentimentos,

e che tando a sa mente dan sustentos

pro penas chi non chelzo e non cumprendo.

Torran, ca da-e coro sun giamados
sighinde sas antigas camineras

ue fin fitianas sas isperas

e sos sonnios, chi totu arrumbados
preguntan chie che los at catzados,
e puite non ant bidu lumeras.

Totu cambiat, creschet e s’allizat,

e mudant cun su tempus sos caminos
cand’acudin doveres e atutinos
tando, meda si peldet e coizat,

cun s’aera chi pagu s’assimizat

a sos chelos de tando cristallinos.

Maltu 2006



Un anghelu

a Chiara

Un anghelu at mandadu su Segnore
ch’est unu de sos mezus ch’at criadu,
pro bellesa e, virtudes chi I’at dadu
sas chi nos at porridu cun amore,

in cussa matess’ora de dolore

chi cun s’atera manu at imbiadu,

gai at chelfidu e, cussu at dissignadu,
pro essere ischitidu su favore.

Foltzis da-e me cheret como ischire
si che tando fia chelfidu torrare:
sanu, ma chenza poder carignare

su chi m’at dadu e chelzo preferire.
So prontu a li frimmare su cuntratu
ca chelzo e andat bene su ch’at fatu.

su 22 de atistu 2007



